
Dengan nama Allah yang Maha Pemurah lagi Maha Mengasihani. Syukur 
ke hadrat Ilahi, dengan rahmat dan kasih sayang-Nya, buku ini dapat 
disiapkan dengan dengan jayanya. Alhamdulillah.

Dalam era globalisasi dan perkembangan teknologi yang pesat ini, 
pelaburan patuh syariah semakin mendapat perhatian di kalangan pelabur 
di Malaysia. Buku ini bertujuan untuk merungkai faktor-faktor yang 
mempengaruhi keputusan pelabur untuk melabur dalam unit amanah 
patuh syariah di samping menerangkan latarbelakang lanskap pelaburan 
unit amanah, jenis-jenis unit amanah serta prinsip-prinsip syariah yang 
terlibat. Keperluan untuk memastikan bahawa pelaburan adalah patuh 
syariah bukan sahaja mencerminkan komitmen kepada nilai-nilai Islam, 
tetapi juga memberikan keyakinan kepada pelabur tentang keadilan 
dan kesucian pelaburan mereka. Pada masa yang sama, era digital telah 
membawa perubahan ketara dalam sektor kewangan, di mana teknologi 
kewangan atau fintech memainkan peranan penting dalam memudahkan 
dan mengoptimumkan proses pelaburan. Buku ini juga akan meneliti 
sejauhmana teknologi kewangan, melalui aplikasi dan platform digital, 
mempengaruhi efikasi kendiri pelabur dalam menguruskan pelaburan 
mereka. Penggunaan teknologi ini bukan sahaja menjadikan proses 
pelaburan lebih mudah dan efisien, tetapi juga membantu pelabur 
membuat keputusan yang lebih bermaklumat dan terarah kepada matlamat 
kewangan mereka.

Selain itu, buku ini akan mengupas serta menganalisa sejauh mana 
aspek literasi kewangan Islam, keagamaan, sikap pelabur, sifat personal, 
norma subjektif, dan efikasi kendiri fintech mempengaruhi tingkah laku 
pelaburan dalam unit amanah patuh syariah. Sikap pelabur terhadap risiko, 
keyakinan diri terhadap penggunaan fintech, serta pengaruh sosial dari 
rakan dan keluarga memainkan peranan besar dalam membuat keputusan 
pelaburan. Dengan memahami semua aspek ini, diharapkan buku ini 
dapat memberikan panduan yang komprehensif dan bermanfaat kepada 
para pelabur yang ingin melabur dalam Unit Amanah Patuh Syariah, serta 
memanfaatkan teknologi kewangan dalam era digital ini.

Prakata 

Kejayaan penulisan buku ini adalah hasil daripada kerjasama dan 
sokongan yang telah diberikan oleh pelbagai pihak. Kami amat terhutang 
budi dan ingin merakamkan jutaan terima kasih kepada semua pihak yang 
turut memberikan sumbangan sama ada secara langsung ataupun tidak 
langsung. Semoga Allah SWT memberikan ganjaran yang terbaik dan 
keberkatan hidup buat anda. Tidak lupa juga sokongan kewangan bagi 
penerbitan buku ini daripada geran penyelidikan YTI-UKM-2023-004 yang 
sangat dihargai.

